
	సీ॥	
శరధినీరులు పయోధరములు కొనివచ్చి కురిసి వారిధియందు యార్చునట్ల

చేన బండినవిత్తు చేనిక్త ఫలకాంక్షఁ బేర్మిఁ గ్రమ్మఱ వెదవెట్టునట్ల

రోహిణాచలపతి కూహించి వరరత్నసంచయంబున విభూషించునట్ల

తీర్థాళి కర్థి దత్తీర్థదకంబుల నెసకంబుగా నర్ఘ్య మిచ్చినట్ల

నింగి ముట్టి యున్న జంగమమల్లయ | వరమునందుఁ గనిన వస్తుకవితఁ

దగిలి వారియంద నెగడింతు రవికి దీ | పమున నర్చ నిచ్చుపగిదివోలె.

	చ॥	
గురువున కిష్టదైవమునకుం బతికిం గృతిచెప్పి పుణ్యమున్

వరమును దేజముం బడయవచ్చు జగంబుల నిశ్చయంబు మ

ద్గురువును నిష్టదైవమును గూర్చునిజేశుఁడు దాన నాకుఁగా

కోరునకు నిట్లు సేకుఱునె యొక్కట లాభము లెన్న యన్నియున్.

	వ॥	
అని యిట్లు మహోత్సాహంబున దివ్యకల్పంబు కల్పించు మహాకవిముఖ్యుండు.

	సీ॥	
కుతలంబు నడుకొనఁ గొలకొండగా నిల్పి శరనిధి గ్రొచ్చిరి సగరసుతులు

మిన్నులపైఁ బాఱుచున్నయే ఱిలఁ దెచ్చి వారాశి నించె భగీరథుండు

గోత్రాచలము లెత్తికొనివచ్చి కడచన్న రత్నాకరము గట్టె రాఘవుండు

జలధిమహీసతి మొలనూలుగాఁ జుట్టి పాలించెఁ గరిగరికాలచోడు

వరుస నిట్లు సూర్యవంశాధిపతు లంబు | నిధియు మేరగాఁగ నిఖిలజగము

నేలి చనినవారి కెనవచ్చు సుశ్లాఘ | ధనుఁడ నన్నెచోడజనవిభుండ.[1]

	చ॥	
అరినరపాలమౌళిదళితాంఘ్రియుగుం డయి పాకనాఁటియం

దిరువదియొక్కవేయిటి కధీశుఁడు నాఁ జనుచోడబల్లికిం

జిరతరకీర్తి కగ్రమహిషీతిలకం బనహైహయాన్వయాం

బరశశిరేఖ యైనగుణభాసిని శ్రీసతికిం దనూజుఁడన్.

	క॥	
కలుపొన్న విరులఁ బెరుగం | గలుకోడిరవంబు దిశలఁ గలయఁగఁ జెలఁగన్

బొలుచు నొరయూరి కధిపతి | నలఘుపరాక్రముడఁ డెంకణాదిత్యుండన్.

	క॥	
పాత్రుఁడ నసదృశకాశ్యప | గోత్రుఁడ సచ్చరిత నుభయకులశుద్ధుండన్

మిత్రాన్వయశేఖరుఁడఁ బ | విత్రీకృతదేహుఁడను వివిధయజ్ఞములన్.

	↑ కొలకొండ = మానపర్వతము

"https://te.wikisource.org/w/index.php?title=పుట:కుమారసంభవము.pdf/17&oldid=319191" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 31 అక్టోబరు 2020న 22:35కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

